Cystadleuaeth 364
Cyfres o bump darn o lên meicro ar y thema Antur
Beirniad – Dylan Iorwerth
Beirniadaeth fwy manwl ar gyfer y We

Yn y feirniadaeth yn y cyfansoddiadau, dw i wedi dweud bod y safon yn uchel a’r gystadleuaeth yn ddiddorol iawn. Felly, canmol yr ydw i, ond fy mod hefyd am awgrymu un neu ddau beth a cheisio dangos sut y des i at fy nghasgliad.
Dw i wedi bod yn trïo meddwl sut i ddiffinio llên meicro ... ac wedi cael trafferth. Wedi’r cyfan, does yna ddim traddodiad hir na chonfensiwn. Yn y feirniadaeth, dw i’n cyfeirio at gerddoriaeth y dyn jazz Theolonius Monk sy’n gadael bylchau mewn brawddegau cerddorol ac mewn cordiau ond, rhywsut, mae eich meddwl chi fel petai’n llenwi’r bylchau hynny. Ac mae’r awgrym y fwy effeithiol na’r frawddeg lawn.

Bom yn tician oedd y syniad arall oedd gen i ... a’r darn o lên meicro y cael ei sgrifennu yn yr ennyd o ddistawrwydd rhwng diwedd y tician a’r ffrwydrad. 

Mi fues i mewn penbleth mawr yn dewis, gan bendilio rhwng sawl un o’r cynigion. Felly, llongyfarchiadau i chi i gyd.
Dw i’n falch o ddweud hefyd fod iaith pawb yn dda yn y gwahanol gyfeiriau ... ac mi fyddai rhywbeth mor syml â Cysill wedi rhwystro’r mân lithriadau sillafu yma ac acw.

Arglwyddes

Ro’n i’n licio’r cyffyrddiadau abswrd a’r darn bach ola’, er mor fyr ydi o, yn dweud stori fawr; neu’n hytrach, yn ei hawgrymu hi. Doedd yna ddim cymaint o ystyr yn y lleill. Mae’r sgrifennu ar ei fwya effeithiol wrth amrywio hyd y brawddegau, ambell un fer ac wedyn un hwy ... mae’r amseru’n dda. Byddai ambell ddarn ychydig hwy wedi rhoi amrywiaeth. Yn y diwedd, ar wahân i’r un ola’, doedd dim dimensiwn pellach i wneud i’r darnau barhau i weithio yn y meddwl ar ôl gorffen darllen.

Llia

Ymgais anarferol iawn, oherwydd coethder clasurol y sgrifennu ac ambell air ansathredig wedi ei atgyfodi’n effeithiol yn y cyd-destun. Mae’r rheolaeth ar y cywair yn drawiadol ac ar y rhythmau hefyd. Mae yna sgrifennu gofalus ac adeiladu cyfres ond, i fi, y gwendid yw’r darnau tua’r canol. Dydyn nhw ddim yn dweud digon ynddyn nhw eu hunain. 

Malacara

Y defnydd o’r caneuon pop yn rhoi ffrâm i’r darnau er nad ydi’r darn ola’ yn perthyn yn llwyr i’r lleill. Hyd yn Oed Un a Pobl Mân ydi’r uchafbwyntiau oherwydd eu ffordd gelfydd o adeiladu’r stori ac arwain at y diweddglo. Hyd yn oed wedyn, mi fyddai’n werth edrych a oes angen bob un frawddeg neu a ydi geiriau ychwanegol weithau’n tynnu oddi ar yr effaith. Er enghraifft, a oes angen y frawddeg sy’n dechrau efo “Edrychaf i lawr ar fy nwylo ...” yn Hyd yn Oed Un? Onid ydi’r frawddeg o’i blaen wedi gwneud y gwaith? A’r un peth efo “Mae’r rhif yn wenwyn ...” yn Pobl Mân. Gallai Diflannu fod yn effeithiol iawn hefyd, heb ddatgelu mor gynnar be ydi’r sefyllfa.

Daniel Jones

Mae yna ddarnau da a gwreiddiol yma ac amrywiaeth yn y mynegiant ond alla’ i ddim gweld eu bod nhw’n gyfres. O’n i’n arbennig o hoff ‘Antur tra’n cysgu’ ac mae ‘Hanes antur drwy delegram’ yn gweithio trwy fod yn gynnil a dibynnu ar y cyd-destun i wneud y gwaith. ‘Antur mewn berfau’ hefyd yn arbrawf difyr. Tybed  a fyddai cwpwl o ferfau cwbl annisgwyl yn creu stori fwy?

364/5

Melynwy

Cysondeb y safon ydi cryfder y gyfres yma. Mae’r unoliaeth yn effaith y digwyddiadau ar y prif gymeriad/au, er fod ‘Cofio’ yn mynd yn agos at dorri’r rhediad. Mae’r brawddegau’n dynn a dw i’n cael y teimlad dy fod yn gwrando arnyn nhw – mewn darnau mor fyr, mae rhythm yn bwysig ofnadwy. Maen nhw’n effeithiol hefyd am fod amryw’n awgrymu bod yna stori fwy na’r hyn sy’n cael ei ddweud. Dyna pam y baswn i wedi ystyried hepgor brawddeg ola’ ‘Pellter’ – mae’r frawddeg o’i blaen wedi awgrymu’r cyfan.
364/6

Coblyn

Mae yna gwpwl o ddarnau gwirioneddol dda yma, gan gynnwys y darn olaf’, ‘Afallon’. Dweud cofiadwy hefyd, fel ar ddiwedd ‘Oriel East Side’. Mae ‘Cardotyn’ yn dal penbleth moesol yn ddeheuig trwy orffen mor gynnil. Ond alla’ i ddim gweld bod y darnau’n gyfres ac, mewn darnau mor fyr, mae angen bod yn ofalus rhag cymysgu delweddau a chywair.

Phalacrocorax aristotelis

O ran darllen ar y funud, dyma’r darnau a roddodd fwya’ o hwyl i fi, oherwydd y clyfrwch wrth droi straeon llenyddol mawr ar eu pen. Ac mae’r arddull yn gweddu ac yn gweithio i gryfhau’r ergyd. Ond maen nhw’n fy atgoffa fi o ambell waith celf modern – syniad da, ond ar ôl ei ‘gael’ o, does yna ddim byd yn digwydd wedyn. Ac, mewn gwirionedd, yr un syniad sydd yn y cyfan ... ond mae’r darnau wedi eu creu’n wirioneddol dda.

Robin Goch
Roedd yna amryfusedd wedi bod wrth i ti gofnodi rhif y gystadleuaeth ond mi gyrhaeddodd y gwaith yn y diwedd.

I fi, mae hon yn fwy o stori fer mewn pump rhan nag o ddarnau llên meicro. Fy nheimlad i ydi y dylai pob darn sefyll ar ei draed ei hun, yn ogystal â bod yn rhan o gyfres ac, ar y cyfan, efallai mai un llais ddylai fod ym mhob darn unigol. Ond does dim amau’r gallu i sgrifennu ac adeiladu stori. Mae’r lleisiau hefyd yn argyhoeddi. Ond mewn llên meicro, dw i’n teimlo y byddai angen dweud llai ac awgrymu mwy.
